
Cyllid Busnes

Ni all busnesau oroesi heb gyllid, p’un ai ar ffurf arian cychwynnol i gychwyn y busnes, 
cyfalaf gweithio i redeg y busnes o ddydd i ddydd, neu gyfalaf buddsoddi i helpu’r busnes 
i dyfu. Ar gyfer busnes newydd sy’n cychwyn mae’n annhebygol y bydd mathau allanol 
o gyllid ar gael. Ar wahân i gyfalaf a roddir gan yr entrepreneur a ffrindiau a theulu, 
mae ffynonellau o gyllid yn debygol o fod yn gyfyngedig iawn. Mae’r unig fasnachwyr 
a’r microfusnesau newydd hyn yn debygol o barhau i’w chael hi’n anodd dod o hyd i 
ffynonellau allanol o gyllid nes iddyn nhw sefydlu hanes masnachu effeithiol.

Mae’r dewis mwyaf addas o gyllid i fusnes yn dibynnu ar lawer o bethau:

• faint o arian sy’n angenrheidiol;
• am faint o amser mae angen yr arian;
• ar gyfer beth y bydd y cyllid yn cael ei ddefnyddio;
• y gallu i fforddio’r ad-daliadau;
• a oes asedau personol neu asedau busnes ar gael fel gwarant neu beidio;
• ydy perchennog y busnes yn fodlon ildio rhan o’r berchenogaeth, efallai trwy gymryd 

partner neu werthu cyfranddaliadau, neu beidio.

Ffynonellau mewnol o gyllid

Elw cadw

Elw cadw (retained) sy’n cael ei ystyried fel yr un ffynhonnell bwysicaf o gyllid a hwn hefyd 
yw’r ffynhonnell rataf o gyllid. Wrth i fusnes ddod yn fwy proffidiol, mae’n gwneud synnwyr 
i  gynyddu a chadw rhywfaint o elw (cronfa wrth gefn). Bydd yn darparu byffer hylifedd ac 
arian posibl ar gyfer twf. Mae cronfa wrth gefn, elw sy’n cael ei ailfuddsoddi, yn dod gydag 
un gost yn unig – colli dosbarthu elw i’r perchenogion. Fodd bynnag, mae pwysau tymor byr 
i dalu elw i’r perchenogion (fel arfer cyfranddalwyr) yn gallu cyfyngu ar argaeledd y math 
hwn o gyllid. 

Cyfalaf gweithio

Trwy leihau cyfnod eu credyd masnach a chasglu dyledion yn fwy effeithlon, gall busnes 
dderbyn arian oddi wrth gwsmeriaid yn gyflymach. Fodd bynnag, mae hyn yn debygol o yrru 
cwsmeriaid i ffwrdd a gall gael yr effaith ddirgroes ar roi cyllid ar gael. Mae lleihau daliadau 

stoc yn ffordd arall o ryddhau cyllid, ond gallai cynnydd sydyn yn y galw arwain at golli 
gwerthiant os na fydd y busnes yn gallu cwrdd â dyddiadau dosbarthu.

Gwerthu asedau

Mae busnesau sefydledig yn gallu gwerthu asedau nad oes eu hangen bellach, fel adeiladau 
a pheiriannau. Mae busnesau llai yn annhebygol o fod ag asedau diangen o’r fath ac os yw 
twf yn amcan, maen nhw’n fwy tebygol o eisiau caffael asedau yn hytrach na’u colli.

Ffynonellau allanol o gyllid

Benthyciadau banc

Bydd angen cyfrif banc ar unrhyw fusnes newydd, ond mae’n annhebygol y bydd unrhyw 
fanc yn rhoi benthyciad i fusnes cychwynnol oni fydd gwarant yn cael ei gynnig. Cael 
benthyg swm sefydlog am gyfnod sefydlog, efallai 3–5 mlynedd, yw benthyciad. Mae 
taliadau, sy’n cynnwys llog a chyfalaf, yn cael eu gwneud yn fisol. Yn aml iawn os bydd 
gwarant ar gael, bydd ar ffurf eiddo. Mae cynnig gwarant yn erbyn benthyciad yn gallu ei 
gwneud hi’n llawer haws cael arian ac mae’n lleihau’r cyfraddau llog a godir – ond mae’n 
cynyddu’r risg i eiddo personol. Os na fydd perchenogion y busnes yn gallu parhau i dalu’r 
taliadau, gall cartrefi gael eu colli neu asedau busnes gael eu cymryd. 

Gorddrafftiau

Wrth i fusnes ddatblygu hanes masnachu effeithiol, efallai bydd y banc yn darparu cyfleuster 
gorddrafft. Y cyfleuster i dynnu mwy allan o gyfrif banc nag sydd yn y cyfrif, gan arwain 
at weddill negyddol, yw gorddrafft. Mae busnesau yn aml yn dibynnu ar orddrafftiau 
awdurdodedig i ddarparu cyfalaf gweithio. Mae natur busnes yn aml yn golygu bod arian yn 
cael ei dalu ar gostau cyn i dderbyniadau gael eu derbyn. Mae hyn yn gadael diffyg mewn 
cyllid. Bwriedir i orddrafft ymdrin â’r diffyg hwn mewn cyllid a darparu cyfalaf gweithio. Yn 
anffodus  gall gorddrafftiau gael eu tynnu’n ôl gan fanc gyda rhybudd o 30 diwrnod yn unig. 
Mae hyn yn golygu bod dibynnu ar orddrafft am dymor hir yn beryglus. Os yw busnes yn 
dibynnu ar orddrafft am yr arian beunyddiol a bod y cyfleuster gorddrafft yn cael ei dynnu’n 
ôl, efallai bydd yn gweld nad oes ganddo’r arian i dalu biliau, cyflogau, cyflenwyr etc.

Credyd masnach

Dyma ffordd o godi cyllid sy’n rhydd o log. Mae busnesau’n prynu eitemau fel tanwydd a 
defnyddiau crai ac yn talu amdanyn nhw yn ddiweddarach – o bosibl 30–90 diwrnod yn 

ddiweddarach. Fodd bynnag, mae llawer o gyflenwyr heddiw yn cynnig disgowntiau am 
dalu’n gynnar ac felly gall gohirio talu arwain at gostau uwch yn y tymor hir. Hefyd mae 
busnesau sy’n cymryd amser hir i dalu eu biliau yn dueddol o gael enw drwg yn y farchnad.

Ffactorio

Dewis arall yn lle gorddrafft yw bod busnes yn defnyddio gwasanaeth ffactorio (factoring). 
Mae ffactorio yn ddull o droi anfonebau yn arian parod. Mae banciau a sefydliadau ariannol 
eraill yn cynnig gwasanaethau ffactorio sy’n talu cyfran o werth anfoneb (80–85%) pan fydd 
yr anfoneb yn cael ei dyroddi. Mae’r gweddill, minws ffi, yn cael ei dalu i’r busnes pan fydd 
yr anfoneb yn cael ei thalu. Mae’r math hyblyg hwn o gyllid yn cadw i fyny â thwf busnes 
gan fod y cyllid wedi’i gysylltu’n uniongyrchol â throsiant y cwmni. Bydd y ffactor hefyd yn 
gwneud yr holl waith rheoli credyd a chasglu. 

Mae defnyddio’r gwasanaeth hwn yn arwain at arbedion o ran costau gweinyddu, sy’n gallu 
bod yn sylweddol, ac mae taliadau cwsmer cyflymach yn golygu costau llog is ar unrhyw 
gyfleuster gorddrafft. Hefyd gall diogelu rhag dyledion coll gael ei gynnwys yn y gwasanaeth. 
Dim ond i fusnesau sydd â hanes masnachu da a chwsmeriaid dibynadwy y cynigir 
gwasanaethau ffactorio. Fodd bynnag, mae’n ddewis arall effeithiol yn lle gorddrafft, gan fod 
y gost yn gyffredinol yn is.

Prydlesu a hurbwrcas 

Mae prydlesu a hurbwrcas yn ddulliau o gael defnyddio nwyddau cyfalaf wrth dalu ffi fisol. 
Yn achos prydles busnes mae’r cwmni’n cael defnyddio ased cynhyrchiol, heb fyth fod 
yn berchen arno. Yn aml mae busnesau’n prydlesu cyfarpar swyddfa fel cyfrifiaduron a 
llungopïwyr. Mae llawer o gerbydau busnes yn cael eu prydlesu, ac mae’r arfer hyd yn oed 
yn estyn i longau ac awyrennau. Yn achos hurbwrcas mae tâl y busnes yn cynnwys tâl llogi a 
thâl tuag at brynu. Ar ddiwedd cyfnod yr hurbwrcas bydd y busnes yn berchen ar yr ased. 

Mae’r dulliau hyn yn cael eu hystyried yn fathau o gyllid tymor canolig ac mae’r busnes, trwy 
osgoi talu ar unwaith am yr eitem, yn elwa ar gynnydd yn y gallu cynhyrchu heb ddefnyddio 
cyfalaf presennol. Yna gall unrhyw gyfalaf presennol gael ei ddefnyddio at ddibenion eraill 
yn y busnes. Prif anfanteision y mathau hyn o gyllid yw eu bod nhw’n costio mwy na phrynu 
ar unwaith a bod y busnes yn gorfod talu’r brydles neu gwblhau’r contract hurbwrcas. Gall 
hyn achosi problemau os bydd y busnes yn cael trafferthion ariannol yn ddiweddarach 
neu’n peidio â masnachu. Bydd unig fasnachwr yn dal yn atebol am y contractau hyn ac mae 
hynny’n wir hefyd am y rhan fwyaf o bartneriaethau.

Morgeisiau masnachol

Os yw busnes yn berchen ar eiddo efallai bydd morgais masnachol ar gael. Yn achos morgais 
masnachol mae’r eiddo’n cael ei ddefnyddio fel gwarant yn erbyn y benthyciad a gall y 
benthyciad fod gymaint â 60 neu 70% o werth yr eiddo. Oherwydd bod gwarant yn cael 
ei gynnig i’r benthyciwr, bydd y cyfraddau llog yn is nag ar gyfer benthyciad heb warant. 
Gwneir taliadau yn fisol am gyfnod y morgais. Os bydd y busnes yn methu gwneud ad-
daliadau gall yr eiddo gael ei ailfeddiannu gan y benthyciwr. Gallai morgeisiau masnachol 
redeg am 10 neu 15 mlynedd ac felly yn gyffredinol maen nhw â chostau y gellir eu 
rhagfynegi – gall hyn fod yn ddefnyddiol gyda chyllidebu a rhagfynegi llif arian. 

Gwerthu ac adlesu

Ar gyfer mentrau bach a chanolig (MBaCh) dull arall o godi arian sy’n seiliedig ar asedau yw 
gwerthu ac adlesu (leaseback). Mae gwerthu ac adlesu yn golygu bod y busnes yn gwerthu 
asedau (adeiladau, peiriannau) i gwmni ariannu ac yna’n ailbrydlesu’r ased. Mae’r dull hwn 
o godi cyllid yn golygu bod y cyfalaf a gynhyrchir yn gallu cael ei ailfuddsoddi i mewn i dyfu’r 
busnes. Mae hyn yn golygu bod ased mae’r busnes yn berchen arno yn gallu cael ei droi yn 
gyfalaf i’w ailfuddsoddi yn y busnes. Hefyd mae gan werthu ac adlesu fanteision posibl o ran 
treth gan fod y costau prydlesu yn cael eu gosod yn erbyn treth fel cost gweithredu.

Cyfalaf cyfranddaliadau

Dull tymor hir o ddarparu arian ar gyfer twf yw gwerthu cyfranddaliadau. Mae hyn yn 
golygu y gall y busnes symud o fod yn bartneriaeth neu’n unig fasnachwr i fod yn gwmni 
cyfyngedig. Mae nifer o fanteision i fod yn gwmni cyfyngedig, gan gynnwys atebolrwydd 
cyfyngedig a llai o risg i’r perchenogion. Fodd bynnag, y prif reswm yw dod â chyfranddalwyr 
newydd i mewn sy’n buddsoddi cyfalaf ar gyfer twf. Dyma’r senario a welir yn aml yn 
Dragons’ Den, rhaglen deledu’r BBC. Y cwestiwn mae’n rhaid i berchenogion busnes ei ateb 
yw faint o’r busnes maen nhw’n fodlon ei ildio er mwyn cael y cyllid angenrheidiol. 

Mae cyfalaf cyfranddaliadau yn fath o gyfalaf parhaol; mae hyn yn golygu nad oes rhaid ei 
ad-dalu. Mae gan y rhai sy’n berchen ar gyfranddaliadau lais yn y mater o sut mae’r busnes 
yn cael ei redeg, ond mae maint y dylanwad sydd ganddyn nhw yn dibynnu ar y gyfran 
o’r cyfranddaliadau sydd ganddyn nhw. Wrth gwrs, prif anfantais dod â chyfranddalwyr i 
mewn yw colli rheolaeth. Bydd buddsoddwyr newydd yn dylanwadu ar benderfyniadau 
perchennog neu berchenogion y busnes. Hefyd efallai bydd y cyfranddalwyr newydd yn 
bwriadu dilyn strategaeth o adael ymhen ychydig flynyddoedd. Mae hyn yn golygu eu bod 
nhw’n disgwyl i’r busnes dyfu’n gyflym ac yna’n disgwyl gallu gwerthu eu cyfranddaliadau, 
gan gymryd eu henillion cyfalaf. 

Cyfalafwyr menter

Buddsoddwyr proffesiynol sy’n gallu buddsoddi symiau mawr o gyfalaf mewn busnesau 
bach a chanolig yw cyfalafwyr menter (venture capitalists). Bydd cyfalafwyr menter a 
chwmnïau cyfalaf menter (sy’n bodoli i fuddsoddi mewn busnesau sy’n tyfu) nid yn unig 
yn cymryd cyfranddaliadau ond hefyd yn disgwyl cael rhan lawn mewn rhedeg y busnes. 
Byddan nhw’n cael seddau ar y bwrdd ac yn penodi rheolwyr ac ymgynghorwyr i helpu i 
gynhyrchu llwyddiant a thwf. O safbwynt perchenogion y busnes, mae’r mewnbwn hwn 
o sgiliau a chyfalaf yn caniatáu i’r busnes dyfu ar gyflymder oedd yn amhosibl cyn hynny. 
Roedd rhai o’r busnesau rhyngrwyd enwocaf (Facebook, Google, Twitter) wedi dibynnu ar 
gyfalaf menter i ariannu twf. Yn aml mae cyfalafwyr menter yn ddigon hapus i ganolbwyntio 
ar dwf yn y tymor byr a’r tymor canolig, gyda’r disgwyl y daw elw yn ddiweddarach.

Cymorth llywodraeth

Er ei fod yn anodd ei gael, efallai bydd llywodraeth leol a llywodraeth ganolog yn cynnig 
cyllid i gynlluniau ar gyfer busnesau cychwynnol. Mae’r meini prawf ar gyfer bod yn gymwys 
yn dueddol o fod yn eithaf cul a thueddir i ffafrio busnesau sy’n cychwyn mewn rhanbarthau 
sydd â diweithdra uchel. Mae’r symiau sydd ar gael yn dueddol o fod yn gymharol fach ac 
maen nhw ar gyfer cyfnod cyfyngedig.

Gweithgareddau
Rhaglen Fenter Ymddiriedolaeth y Tywysog 
http://www.princes-trust.org.uk/need_
help/enterprise_programme/about_the_
enterprise_programme.aspx

Ar wahân i fynediad posibl at fenthyciad ar 
gyfer busnes cychwynnol, pa fanteision sydd 
i entrepreneur ifanc o gymryd rhan yn y 
rhaglen Fenter?

Cyllid Cymru: Beth rydym yn ei wneud
http://www.financewales.co.uk/what-we-
do/finance-for-welsh-smes.aspx

Diffiniwch y mathau canlynol o gyllid: 
• microfenthyciadau;
• buddsoddiadau menter technoleg;
• benthyciadau busnes neu fuddsoddiadau 

dyled;
• buddsoddiadau ecwiti.

Banciau’n tynnu cyfleusterau gorddrafft yn ôl 
http://www.telegraph.co.uk/finance/
newsbysector/banksandfinance/10279439/
Banks-cancel-smaller-companies-overdrafts-
as-cash-crisis-continues.html

Eglurwch y problemau sy’n gallu effeithio ar 
fusnesau pan fydd cyfleusterau gorddrafft 
yn cael eu tynnu’n ôl ar fyr rybudd.

Themâu trafod Pam mae hylifedd yn aml yn bwysicach i 
fusnes nag elw, o leiaf yn y tymor byr?

Disgrifiwch dri math o gyllid tymor byr/
canolig.

Disgrifiwch dri math o gyllid tymor hir.

Eglurwch pam mae cyfalafwr menter yn 
fuddsoddwr addas mewn busnes newydd.

